
NOTIFICACION DE ACTUACIÓNS
Colocación de trampas de Lymantria dispar

(Lagarta peluda)

Lymantria dispar é un lepidóptero da

familia Erebidae (antes Lymantriidae)

que  pode  producir  graves

defoliacións en masas de  diferentes

especies.  A  bolboreta  femia  é  algo

máis grande ca o macho, de 45 a 65

mm de envergadura. A femia ten as

ás  brancas,  con  algunhas  manchas

negras, o seu abdome é moi avultado

e pesado, o que a fai incapaz de voar e torpe para camiñar. O macho ten as

ás de cor amarelo terrosa con manchas escuras en zigzag de cor marrón

negruzco. O abdome é moito máis delgado que o da femia, case cónico, e é

bo voador.

A eiruga recén nada mide de 3 a 3,5 mm. Son moi peludas e xeralmente de

cor  negruzca.  Durante  o  crecemento,  as  eirugas  fan  4  ou  5  mudas.  A

crisálida,  marrón  escuro,  está  provista  no  seu  extremo apical  de  pelos

sedosos, que usan para fixarse. 

No verán de 2024 detectáronse varios focos de ataques de Lymantria dispar

nos concellos de Negueira de Muñiz e Cervantes na provincia de Lugo. Os

danos afectaron nese momento a case 140 ha de matogueiras,  breixos e

carqueixas. No momento de detección da praga, a lagarta peluda atopábase

Cervantes



na última fase de eiruga, próxima a pasar á fase de crisálida. Durante os

seguintes meses colocáronse trampas cebadas con feromonas sexuais para

capturar as limantrias xa no estado de bolboreta.

Na primavera  de  2025 revisáronse as

zonas  dos  ataques,  para  establecer  o

avance  da  praga  e  o  seu  estado.

Atopábase en  fase  larvaria  e

alimentándose,  entre  outras,  das

formacións de  Quercus robur presentes

na zona. Os danos por defoliacións eran

importantes e comezaban a superar os

alcanzados no  2024.  No  mes  de  xullo

dese  ano,  realizouse  un  tratamento

fitosanitario biolóxico a base de Bacillus

thuringiensis var kurstaki. A complicada

orografía das zonas a tratar fixo necesario que os tratamentos se realizasen

empregando  medios  aéreos,  neste  caso  drons.   No  mes  de  agosto,

colocáronse  trampas  cebadas  con  feromonas  sexuais  para  capturar  as

Limantrias  xa  no  estado  de  bolboreta.  Estas  trampas  revisáronse

periodicamente para coñecer a evolución da praga.

Na primavera de 2026 comprobouse que non había xa danos no concello de

Negueira de Muñiz polo que este foco se deu por controlado.  No concello de

Cervantes  detectáronse  4  focos.  Estudando  a  intensidade  dos  danos

decidiuse a coloción de trampas para a captura de machos.

Estas  trampas  foron  retiradas  a  mediados  neste  mes  de  setembro o

comprobar que xa non había capturas.



Os  MÉTODOS  DE  CONTROL empregados  pola  Dirección  Xeral  de

Planificación e Ordenación Forestal para o control desta praga son:

1)  Análise en laboratorio da parasitación das postas. A limantria  é  un

lepidóptero asociado ás masas de  Quercus en España, por este motivo, hai

un  gran número  de parásitos  naturais  e  depredadores  que normalmente



controlan a poboación. Polo que unha vez detectadas as postas, envíanse ao

laboratorio para a unha análise de viabilidade e parasitación e poder estimar

a evolución da praga na seguinte primavera.

2)  Tratamentos  fitosanitarios.  Na  primavera,  e  tendo  en  conta  a

porcentaxe  de  eirugas  eclosionadas,  realízanse  os  tratamentos

fitosanitarios  formulados  a  base  de  Bacillus  thuringiensis.  É  altamente

selectivo,  sen  ningún  efecto  sobre  outras  especies  distintas  a  estes

lepidópteros específicos, estando certificado para o seu uso en Agricultura

Ecolóxica.  Logo  destes  tratamentos  vólvense  colocar  trampas  con

feromonas para valorar a continuidade dos tratamentos fitosanitarios.

3)  Colocación  de  trampas  con  feromonas  para  a  captura  de  machos.

Colócase unha trampa por hectárea, cebada con feromonas sexuais co fin de

capturar machos e reducir os apareamentos e as postas de ovos viables.

4)  Revisións  das  trampas  colocadas.  Cada  10  días  fanse  revisións  das

trampas para obter o número de machos capturados e elaborar a curva de

voo, para os tratamentos de primavera.

5)  Colocación  de  caixas  niño.  Favorecen  a  nidificación  e  así  facilitan  a

presenza de aves insectívoras, polo que contribúen á redución natural das

poboacións de pragas.


